
MU KUSABIRA ABAFU 

Beesiimye abafu, abaafiira mu Mukama! Okuva kati bawummu-lire doala ku kukola, 

anti ebikolwa byabwe bibagoberera. 

 

AMASOMO AG'OMU KIRAGAANO EKIKADDE 

1) Yubu 19, 1. 23-27a 

Nze mmanyi ng'Omununuzi wange mulamu 

Bye tusoma mu kitabo kya Yubu. 

Awo Yubu n'agamba nti Nnandyagadde ebigambo byange biwandiikibwe, 

bikubibwemu akatabo. Singa byoleddwa ku Iwazi n'ekkalaamu okumala emirembe 

gyonnal Nze mmanyi ng'0mununuzi wange mulamu, nga ne mu luvannyuma 

ndizuukira mu nfuufu. Ne nziramu okwambazibwa olususu Iwange: Katonda wange 

ndimulabira mu mubiri gwange. Gwe ndiraba nze mwene, n'amaaso gange 

galimwekaliriza, sso si mulala. Essuubi eryo literedde mu nda yange. 

Ebyo Omukama y'abyogera. 

 
2) Amagezi 3, 1-9 

Yabakkiriza ng'ekyonziira ky ekitambiro. 

Bye tusoma mu kitabo ky' Amagezi. 

Emyoyo gy'abatuukirivu Katonda agiwanirira, ekibonoobono eky'okufa tikiribatuukako; 

mu kulaba kw'abasiru bafaanana ng'abafudde, enfa yaabwe ne bagiyita mbi; bo 

okutuvaako, ne balowooza nti bazikiridde. Sso mu mazima batebenkedde mirembe. 

Nnandibadde mu kulaba kw'abantu, baabonaabona, bo bajjudde essuubi ery' 

obutadda-yo kufa. Ennaku ziti nga ziwedde bajja kugabana ku birungi bingi, kubanga 

Katonda abagezezza, n'alaba nga bamusaanidde! Yabatukuza nga za-wabu 

bw'atukuzibwa mu kabiga n'abasiima ng'ekyonzira eky ekitambiro. Obudde nga 

butuuse abatukirivu balifuna ekitiibwa, balitangalijia ne baba ng'ensasi mu bisagazi. 

Balifuga amawanga, baliramula abantu; n'Omukama alibawannamamu ennaku 

zonna.  

Ebyo Omukama y abyogera. 

3) Amagezi 4, 1-15 

Obukadde ge mayisa amalungi. 

Bye tusoma mu kitabo ky' Amagezi. 

Omutuukirivu ne bw'atamala bbanga ddene n'afa, aliba mu kiwummulo. Kuba ekitiibwa 

ky'obukulu tikiri mu kuwangaala bbanga ggwanvu, tikigererwa ku muwendo gwa 

myaka; abantu bo, envi baziyita magezi, n'obukadde ge mayisa amalungi. 

Omutuukirivu yasanyusa Katonda, Katonda n'amwagala, n'aggyibwa mu bonoonyi; 

yasi-kulwawo, obubi buleme kwonoona mutima gwe, n'enkwe zireme kujjula mwoyo 

gwe. Kuba ekibi kitwaliriza, ng'ekirungi tokyakiraba, Olw'omutima okufuukafuuka, 

n'omulungi ayonooneka. Yamala okufuuka omutuukirivu mu bbanga ettono kwe 

kujjuza bw'atyo ekyandibadde eky'ebbanga eggwanvu. Olw'okuba Katonda 

yasanyukira omwoyo gwe, kye yava ayanguwa okumutegula-wo awali ababi. Abantu 

baakiraba, naye tebaategeera ne batalowooza ng'abalonde b'Omuka-ma bafuna 

ebirungi n'okusaasirwa. Era ng'Abatuukirivu batalizibwa. 

Ebyo Omukama y'abyogera. 

 

4) Yisaaya 25, 6a. 7-9. 

Omukama alizikiriza walumbe emirembe gyonna. 

Bye tusoma mu kitabo kya Yisaaya Omulanzi. 

Mu budde buli, Omukama Katonda w'amagye alitegekera abantu be ekijjulo 
ky'ebyassava. Ku lusozi luno kw'alibikkulira abantu bonna ekita-mbaala kye baali 
babikkiddwa olw'okukungubaga, olugoye olubikkiridde amawanga gonna, alizikiri-za 
walumbe emirembe gyonna. 

Omukama Katonda, buli ttama alirisangula amaziga, abantu be alibaggyako ensonyi, 
buli wantu wonna ku nsi, kubanga Omukama bw'atyo bw'agamba. 

Ku lunaku olwo baligamba, nti Mulabe, oyo ye Katonda waffe, mwe tusuubira 
obulokofu. Katonda yekka gwe tulinamu essuubi, tusanyuke, tujaguze, kubanga 
atulokodde.  

Ebyo Omukama y'abyogera. 

 

5) Okukungubaga 3, 17-26 

Kirungi okulindirira akasirise Katonda akudduukirire. 

Bye tusoma mu kitabo ky'Okukungubaga. 

Omwoyo gwange tegukyalina ddembe, n'essa-nyu ndyerabidde. ngamba bugambi, nti 

Ekitiibwa kyange kiwedde, ne bye nnali nsuubira eri Kato-nda. Jjukira obulumi 

n'obuyinike bwe ndimu, omususa n'enkaatu! Omwoyo gwange tiguta ku-kirowoozaako 

era muli gunnennyise. Sso kino nkijjukira, kye nva nziramu essuubi. Omukwano gwa 

Katonda tiguggweerera, ekisa kye tikikoma. 



Buli lukya kidda buggya, obwesigwa bwe buyi-tirivu. Omwoyo gwange gugamba, nti 

Katonda gwe mugabo gwange, kye nnavanga nsuubirangamu ye. Katonda mulungi 

ku abo abamulindirira, ku mwoyo ogumunoonya. Kirungi okulindirira akasirise, 

Katonda akudduukirire. 

 Ebyo Omukama y'abyogera. 

 
 6) Danieli 12, 1-3 

Mu abo abaafa bangi balizuukira. 

Bye tusoma mu kitabo kya Danieli Omulanzi  

Mu budde obwo, Mikaeli aliyimirira, omukungu omukulu akulira abakuumi b'abantu 

bo. Walibaawo ekiseera eky'ennaku ennyingi, ezitaligeranyizibwa na ku ndala 

kasookedde ensi ebaawo. Ekiseera ekyo bwe kirituuka, abantu bo balitalizi-bwa abo 

bonna abawandiikibwa mu Kitabo. Mu abo abaafa bangi balizuukira abamu 

baligenda mu bulamu obutaggwaawo, abalala mu nsonyi ne mu nnaku 

ezitaggwaawo. Abayigiriza balitangalijja ng'ekitiibwa eky'omu ggulu, ate abaagunjula 

abangi mu mpisa ennungi, balyakaayakana ng'emmunyeenye emirembe gyonna.  

 

Ebyo Omukama y'abyogera. 

 

7) Makabewo 12, 43-46. 

Ekirowoozo eky'okusabira abaafa kirungi era kya kwagala okutuufu. 

 Bye tusoma mu kitabo ekyokubiri eky' Abamakabewo. 

Mu nnaku ezo, Yuda yasolooza ku buli muntu sente n'aweza kumpi drakma enkumi 

bbiri, n'aziweereza e Yeruzalimu okusaba ekitambiro okuddaabiriza olw'ebibi; kino kye 

yakola kyali kikoIwa kituufu nnyo ate kya kitiibwa, mmwe yalagira bw'akkiriza ng'eriyo 

okuzuukira. 

Anti, singa yali talindirira ng'abattibwa balizuukira, kyandibadde kya bwereere, 

timwandibadde mugaso okusabira abafu, olwokuba nno nga yali akiraba ng'eriyo 

empeera ey'ekitiibwa erindiridde abo abafa obulungi: n'ekirowoozo eky'okubasabira 

kye kiva kiba ekitukuvu era eky'okwagala okutuufu. Ye nsonga eyamusindika okusaba 

ekitambiro eky'okuddaabiriza kisabirwe abaafa, bwe batyo basobole okusonyiyibwa 

ebibi byabwe.  

Ebyo Omukama y'abyogera. 

 

 

 

 

 



AMASOMO AGAVA MU KIRAGAANO EKIGGYA 

1) Ebikolwa 10, 3-43 oba engeri ennyimpi* (34-36. 42-34) 

Ye ye Katonda gwe wassaawo okulamula abalamu n'abafu. 

Bye tusoma mu kitabo ky'Ebikolwa by'Abatume 

*Mu nnaku ezo, Petro n'ayasamya akamwa ke, n'agamba nti: Mazima ntegeeredde 

ddala nga Katonda tasosola mu bantu; naye mu buli ggwanga lyonna, buli amutya 

n'akola eby'obu-tuukirivu, amusiima. Abaana ba Yisraeli Kato-nda yabatumira 

Ekigambo ng'abayigiriza emire-mbe mu Yezu Kristu.* Oyo ye Mukama wa byo-nna. 

Nammwe mumanyi enjigiriza eriwo mu Buyudaaya bwonna, eyasookera ddala mu 

Galilaa-ya okuva ku batismu ya Yoanna gye yayigiriza: mumanyi Yezu ow'e Nazareti 

nga Katonda bwe yamufukako Mwoyo Mutuukirivu n'amaanyi; mu-manyi nga bwe 

yayita ng'agenda akolera bulungi abantu, era ng'awonya bonna sitaani be yali adoo-

bya kubanga Katonda yali naye. Ffe bajulizi b'ebyo bye yakola mu nsi y'Abayudaaya 

ne mu Yeruzali-mu; gwe batta nga bamuwanika ku muti, Katonda amuzuukiza ku 

lunaku olwokusatu, n'amuwa okweyoleka si buli muntu wabula abamu Kato-nda be 

yali alondobyemu bakakase: be baffe abaa-lya ne tunywa naye ng'amaze okuzuukira 

mu ba-fu.* Yatulagira okuyigiriza abantu n'okukakasa nti: Ye, ye Katonda gwe 

yassaawo okulamula abalamu n'abafu, ye wuuyo Abalanzi bonna gwe baajulira nti: 

Buli amukkiriza, afuna ekisonyiwo ky'ebibi mu linnya lye. 

 Ebyo Omukama y'abyogera 

 

2) Roma 5, 5-11 

Tutukuzibwa mu musaayi gwe, mu ye mwe tuliwonera obusungu. 

Bye tusoma mu bbaluwa Paulo Omutume gye yawandiikira ab'e Roma. 

Ab'oluganda, okusuubira kwo timuli nsonyi, anti ng'okwagala kwa Katonda kwayiibwa 

mu mitima gyaffe olwa Mwoyo Mutuukirivu eyatu-weebwa. Kale Kristu, obudde bwe 

bwatuuka, yafiira ki olw'okubeera ababi n'obwaffe nga bwe twali nga titweyinza? 

N'omutuukirivu tatera kufiirirwa; sso nno kiryose omulungi wandibaddewo aguma oku-

mufiirira! Leero Katonda yagenderera kutwoleka nga bw'atwagala ennyo: anti twali 

tukyali boonoonyi, obudde bwe bwatuuka, Kristu n'atufiirira. Leero nno tumaze 

okutukuzibwa tuti mu musaayi gwe yennyini, mu ye mwe tuliwonera obusungu. Oba 

twali tukyali balabe, ne tutabagana ne Kato-nda olw'okufa kw'omwana we, alabisa kati 

nga tumaze okutabagana: titulema kulokoka mu bula-mu bwe yennyini. Si kye kyokka: 

n'okwetenda twetenda mu Katonda, ku bwa Mukama waffe Yezu Kristu, anti mu ye 

mwe tutuukiddde ku ku-tabagana kuno.  

Ebyo Omukama y'abyogera. 

3) Roma 5, 17-21 

Omusango bwe gwagejja, enneema yo n'eyitirira nnyo. 

Bye tusoma mu bbaluwa Paulo Omutume gye yawandiikira ab'e Roma. 



Ab'oluganda, olw'omusango ogw'omu walumbe, yakajjala ng'afulumye ku omu; 

alabisa abafuna akesedde k'enneema n'ekirabo n'obutuukirivu: ba-likajjaia mu bulamu 

nga bafulumye ku omu Yezu Kristu. Kale nno ng'omusango gw'omu bwe guleetera 

abantu bonna omusango, bwe kityo, era omu olw'okubeera omutuukirivu aleetera 

abantu bonna okutukuzibwa okw'obulamu; anti ng'era olw'obu tawulira bw'omuntu 

omu, abangi bwe bafuuka aboonoonyi, bwe kityo era olw'obuwulize bw'o-mu, bangi 

balifuuka abatuukirivu. Etteeka lyajja Etteeka lyajja 

kwongera bwongezi musango; omusango bwe gwagejja, enneema yo n'eyitirira nnyo. 

Ng'ekibi bwe kyakajjala okuzikiriza, n'enneema bw'erika-jjala etyo okutukuza, okuleeta 

obulamu obuta-ggwaawo ku bwa Yezu Kristu Mukama waffe. 

Ebyo Omukama y'abyogera. 

 

4) Roma 6, 3-9 oba engeri ennyimpi* (3-4. 8-9) 

Tuyise obulamu obuggya. 

Bye tusoma mu bbaluwa Paulo Omutume gye yawandiikira ab'e Roma. 

Ab'oluganda timumanyi nga ffe ffenna abaa-batizibwa mu Yezu Kristu, twabatizibwa 

mu kufa kwe? Ndaba mu batismu twaziikibwa wamu naye mu kufa; nga Kristu bwe 

yazuukira mu bafu olw'ekitiibwa kya Patri, naffe nno tuyise obula-mu obuggya.* 

Oba nga twaziikibwa wamu naye olw'enfa ye gye twafaanana: era bwe tuliba, 

olw'enzuukira ye. Tutegeere: Omuntu owafte omukadde naye yakomerererwako: 

omubiri gw'ekibi gulyoke guzikirizibwe tuleme kuddayo kuba baddu ba kibi. Anti oli 

bw'afa ng'ekibi akiwonye. *Oba tuli bafu ne Kristu, tukkiririza ddala nga tuliba balamu 

wamu ne Kristu. Anti tumanyi nti: Kristu ng'amaze okuzuukira mu bafu, takyaddayo 

kufa, walumbe takyasobola kumufuga.  

Ebyo Omukama y'abyogera. 

 

5) Roma 8, 14-23 

Tulindirira omubiri gwatfe gununulwe. 

Bye tusoma mu bbaluwa Paulo Omutume gye yawandiikira ab'e Roma. 

Ab'oluganda, abo bonna abatwalibwa Mwoyo wa Katonda, be baabo abaana ba 

Katonda. Kuba kati timwafuna mwoyo gwa buddu nga luli edda, okudda mu kutya 

obuti naye mwafuna omwoyo gw'abaana abeebonanye, Katonda ne tumukoo-woola 

nti: Abba Kitaffe, Anti Mwoyo y'atugamba munda mu mwoyo nti: Tuli baana ba 

Katonda naye nga tumusikira wamu ffe ne Yezu Kristu; kyokka okugabana ku kitiibwa 

kye tuteekwa oku-sooka okugabana ku nnaku ze. Nze ndaba ng'ennaku ez'omu 

budde buno toyi-nza kuzigeraanya na kitiibwa kirijja ekiritulabikiramu. Anti buli kitonde 

kirindiridde kirabe eki-tiibwa ekiriweebwa abaana ba Katonda. Ebito-nde mugenda ne 

mutava mugaso gwabitonza, byo si bye binnyini musango okusibuka ekyo, naye Iwa 

kubeera oli eyabireetereza omusango; sso era wakyaliwo essuubi anti n'ekitonde 



kirinunulwa mu kuvunda ne kibeera mu ddembe mu kitiibwa ky'abaana ba Katonda. 

Tumanyi nga na kati buli kitonde kisinda, kirumwa ng'oli azaala. Si kyo kyokka naye 

naffe bwe tuli; naffe ffennyini ne-wandibadde nga tusoose okufuna ku bibala eby' 

omwoyo, tusinda mu mitima gyaffe nga tulindirira okwebonanyizibwa kw'abaana ba 

Katonda, omubiri gwaffe gununulwe.  

Ebyo Omukama y'abyogera. 

 

7) Roma 14, 7-9. 10b-12 

Ne bwe tuba abalamu, ne bwe tufa, era tuli ba Mukama. 

Bye tusoma mu bbaluwa Paulo Omutume gye yawandiikira ab'e Roma. 

Ab'oluganda, mu ffe tiwali abeerawo ku lulwe; era tiwali afa ku lulwe. Anti ne mu 

bulamu tu-beerawo ku bwa Mukama, ne mu kufa tufa ku bwa Mukama. Awo nno ne 

bwe tuba abalamu ne bwe tufa, era tuli ba Mukama. Kristu kye yava afa n'azuukira 

alyoke afuge abafu n'abalamu. Ffenna tuliyimirira mu masengere ga Kristu, Anti 

baawandiika nti: "We ndi nze, Omukama y'agamba, buli viivi lirinfukaamirira na buli 

lulimi lulitenda Katonda." Awo no buli omu mu ffe ali-woza lulwe ewa Katonda. 

Ebyo Omukama y'abyogera. 

 

8) 1 Korinti 15, 20-24a. 25-28 oba engeri ennyimpi* (20-23) 

Mu Kristu bonna baliddamu obulamu. 

Bye tusoma mu bbaluwa esooka Paulo Omutume gye yawandiikira ab'e 

Korinti. 

Ab'oluganda, Kristu yazuukira mu bafu. Ye mu-bereberye, n'abalala abagalamidde 

balindirira. Omuntu ye yaleeta olumbe: era omuntu y'aleese okuzuukira kw'abafu. 

Nga mu Adamu abantu bonna bwe baafuuka abafu, bwe kityo ne mu Kri-stu, bonna 

baliddamu obulamu. Buli omu mu lubu Iwe: Kristu ye mubereberye, ne kuddako abo 

aba Kristu, abakkiriza nti: Alidda.* Enkomerero n'e-ryoka etuuka. Talema kufuga, 

okutuuka Iw'alirinnya ku balabe be bonna. Olumbe kafulu, Iwe lulisembayo 

okuwangulibwa: manyanga byonna yabimuwa abirinnyeko. Weewaawo bw'ogamba 

nti: Byonna y'abifuga, ggwe wamma ng'oggyeko Oli eyabimuwa okubirinnyako. 

Byonna bw'alimala okubiwangula, awo naye Mwana ne yeeto-waliza Oli eyassa 

byonna wansi we, Katonda abeere byonna mu byonna.  

Ebyo Omukama y'abyogera. 

 

 

 

 



9) 1 Korinti 15, 51-57 

Walumbe nga takyawangula. 

Bye tusoma mu bbaluwa esooka Paulo Omutume gye yawandiikira ab'e 

Korinti. 

Ab'oluganda, ka mbabuulireyo na kino ekiba-dde kitamanyiddwa: Ffenna situgenda 

kufa, naye ffenna tugenda kufuuka. Oluligira luti, okutemya n'okuzibula, ennombe 

envannyuma olulivuga; ennombe egenda kuvuga, abafu ne bazuukizibwa nga si ba 

kuvunda; naffe olwo ne tufuuka: kuba-nga kino kati ekivunda kiryambala 

obutavunda; kino ekifa kiteekwa okwambala obutafa. Kino ekivunda kirimala 

okwambala obutavunda, na kino ekifa nga kimaze okwambala obutafa, olwo kye 

baawandiika ne kituukirira, nti: Walumbe bamumaze empapala. Owange walumbe, 

nga tokyawa-ngula? Walumbe, ekikato kyo kiruwa? Ekikato kya walumbe kye kibi; 

ate ekibi amaanyi gakiva mu tteeka. Wamma Katonda yeebale: yatuwa ne 

tululinnyako mu Yezu Kristu Mukama waffe. 

Ebyo Omukama y'abyogera. 

 

10) 2 Korinti 5, 1.6-10 

Mu ggulu tulinayo Katonda gye yatuzimbira. 

Bye tusoma mu bbaluwa eyokubiri Paulo Omutume gye yawandiikira ab'e 

Korinti. 

Ab'oluganda, tumanyi ng'ennyumba yaffe ey'o-ku nsi gye tulimu ne bw'erigwa, eri mu 

ggulu tu-linayo Katonda gye yatuzimbira, etaakolebwa na Kuikong, eteragy ai ga bo 

eno kyalio tumumi, guno, Omukama tumwesuubye. Kukkiriza kwe tutambuliramu; ye 

titumulabirako ddala. Tuguma nno nga muli tugamba nti: Ka twabulire omubiri, 

tubeere eri Omukama. Ne bwe tuba tukyali mu mubiri, ne bwe tuba nga 

tugwabulidde, kye tu-luubirira kimu: kwe kumusanyusa Ffenna tuteekwa okulabika 

mu masengere ga Kristu, buli omu n'awoza eby'omubiri gwe bye yakola: ebirungi 

n'ebibi.  

Ebyo Omukama y'abyogera. 

 

11) Filippi 3, 20-21 

Afuule omubiri gwaffe, agufaananye omubiri gwe ogw'ekitiibwa. 

Bye tusoma mu bbaluwa Paulo Omutume gye yawandiikira ab'e Filippi. 

Ab'oluganda, obutaka bwaffe buli mu ggulu, tulindirira nti Omulokozi gy'anaava, 

Omukama Yezu Kristu: afuule omubiri gwaffe guno ogutali-na bwe guli agufaananye 

omubiri gwe ogw'ekitiibwa; obuyinza bwe anti tibulemwa, nnandibadde ensi yonna 

emugondera. 

Ebyo Omukama y'abyogera. 



12) 1 Tessalonika 4, 13-18 

Tulibeera n'Omukama ennaku zonna. 

Bye tusoma mu bbaluwa Paulo Omutume gye yawandiikira ab'e Tessalonika. 

Ab'oluganda, sitwagala muwubwe ku abo abagagalamidde, muleke kunakuwala 

ng'abantu abalala abatalina ssuubi. Oba tukkiriza nga Yezu yafa n'azuukira; n'abo 

nno abeebase mu Yezu, Kato-nda alibakomyawo wamu naye. Kino tukibaga-mba 

ng'Omukama bwe yakitugamba, nti: Ffe aba-kyali abalamu abakyasigaddewo 

okwaniriza Omukama ng'atuuka, si ffe tulisookayo bali abee-base. Anti Omukama 

yennyini aliva mu ggulu n'akka, Ssabamalayika nga bw'aleekaana, n'ekkondeere lya 

Katonda nga linyaanyaagira: abafu abali mu Kristu be balisooka okuzuukira. Awo 

naffe abaliba bakyasigaddewo nga tukyali balamu, tulikunnunsibwa mu bire, ne 

tubeegattako, oku-genda okusisinkana Kristu mu bbanga. Tulibeera n'Omukama 

ennaku zonna. Kale nno buli omu agumye munne olw'ebigambo bino.  

Ebyo Omukama y'abyogera. 

 

13) 2 Timoteyo 2, 8-13 

Oba tufa wamu naye, tulibeera wamu naye. 

Bye tusoma mu bbaluwa eyokubiri Paulo Omutume gye yawandiikira Timoteyo 

Omwagalwa ennyo, jjukira ng'Omukama Yezu Kristu ow'enda ya Daudi yazuukira 

mu bafu: ge Mawulire agasanyusa ge mbunya, agandabisa ennaku ne gantuusa ne 

mu nvuba kyenkana ng'aliko ekibi kye nnakola; kasita ekigambo kya Katonda 

tibakisibye. Kale nno byonna nja kubigumira olw'okubeera abalondemu nabo 

batuuke ku kulokoka, bafunireko n'ekitiibwa eky'omu ggulu. Kye bagamba kituufu: 

Oba tufa wamu naye, tulibeera wamu naye. Oba tunywera, tuliramula wamu naye. 

Bwe tulimwegaana, naye alitwegaana. Bwe tuba bannanfuusi, ye takyuka; tayinza 

kwesala mu by'agambye. byogera, 

Ebyo Omukama y'abyogera. 

 

14) 1 Yoanna 3, 1-2 

Tugenda kumulabira ddala nga bw' ali. 

Bye tusoma mu baluwa esooka eya Yoanna Omutume. 

Abaagalwa ennyo, mulabe Patri nga bwe yatwagala, ne tuyitibwa abaana ba 

Katonda: anti bwe tutyo bwe tuli.Ensi ky'eva tetumanya, Kuba naye temumanyi. 

Abaagalwa ennyo, kaakati tuli baana ba Katonda. Oba tuliba ki? Tikinnayolekebwa. 

Tumanyi kimu nti: Bwe kiryolekebwa: tugenda kumufaanana, anti tugenda 

kumulabira ddala nga bw'ali. 

Ebyo Omukama y'abyogera. 

 



15) 1 Yoanna 3, 14-16 

Twava mu lumbe ne tudda mu bulamu, kubanga twagala baganda batfe. 

Bye tusoma mu bbaluwa esooka eya Yoanna Omutume. 

Abaagalwa ennyo, tumanyi ffe, nga twasomoka ne tuva mu lumbe ne tudda mu 

bulamu: kubanga twagala baganda baffe; oli atayagala, asigala mu lumbe. 

Buli yenna akyawa muganda we, mutemu: ate mumanyi nti: Buli mutemu yenna 

talina bulamu butaggwaawo bubeera mu ye. Okwo kwe twamanyira Okwagala: Oli 

yawaayo obulamu bwe ku Iwaffe, naffe nno tuteekwa okuwaayo obulamu bwaffe ku 

Iwa bannaffe.  

Ebyo Omukama y'abyogera. 

 

16) Okubikkulirwa 14, 13 

Beesiimye abafu abafiira mu Mukama. 

Bye tusoma mu kitabo ky' Okubikkulirwa. 

Nze Yoanna nnawulira eddoboozi eriva mu ggulu nga ligamba nti: Wandiika, nti: 

Beesiimye abafu abafiira mu Mukamal Mwoyo agamba nti: Okuva kati, bawummulire 

ddala ku kukola, anti ebikolwa byabwe bibagoberera.      

Ebyo Omukamay'abyogera. 

17) Okubikkulirwa 20, 11-21, 1 

Buli omu balimusalira ng'ebikolwa bye bwe biri. 

Bye tusoma mu kitabo ky'Okubikkulirwa. 

Nze Yoanna nnalaba nnamulondo ennene, etukula nga kuliko atuddeko; okutunula 

ati, ng'eggulu n'ensi byeyera obutalaba na gye bizze. Ne ndaba abaafa, abakulu 

n'abato, nga bayimiridde mu maaso ga nnamulondo: ebitabo ne bibikkuIwa. Ekitabo 

ekirala ne kibikkulwa, ky'eky'obulamu; abafu ne balamulwa ku ebyo ebyali 

biwandiikiddwa mu bitabo nga balabira ku bikolwa bya-bwe. Ennyanja n'ereeta abafu 

be yalina, n'olumbe ne luleeta abafu abaalwo, n'Amagombe: buli omu ne bamusalira 

ng'ebikolwa bye bwe biri. Amagombe ne Walumbe ne bisuulibwa mu kiyanja 

eky'omuliro. Okwo kwe kufa okw'omubiri, Gwe batalisanga nga muwandiike mu 

kitabo ky'obula-mu balimukasuka mu kiyanja eky'omuliro. Awo ne ndaba eggulu 

eriggya n'ensi empya; anti eggulu eryasooka n'ensi eyasooka byali bige- nze, 

n'ennyanja nga tekyaliwo.  

Ebyo Omukamay'abyogera. 

 

 

 

 

 



18) Okubikkulirwa 21, 1-5a. 6b7 

Tiwakyali kufa. 

Bye tusoma mu Kitabo ky'Okubikkulirwa. 

Nze Yoanna nnalaba eggulu eriggya n'ensi empya; anti eggulu eryasooka n'ensi 

eyasooka byali bigenze, n'ennyanja nga tekyaliwo. Ne ndaba ekibuga ekitukuvu, 

Yeruzalemu omuggya ng'ava ewa Katonda mu ggulu, akkirira ati, asibiddwa 

ng'omugole gwe batwala ewa bba. Ne mpulira eddoboozi eddene eriva ku 

nnamulondo nga ligamba nti: Ekisulo kya Katonda kiikino ky'akoze mu bantu; ajja 

kubeera mu bo. Bo balibeera bantu be, naye Katonda nabo, alibeera Katonda 

waabwe. Alibasangula amaziga gonna mu maaso gaabwe, nga tiwakyali kufa na 

biwoobe nandibadde okukungubaga oba obulumi; kuba olwo eby'edda nga biwedde. 

Awo eyali atudde ku nnamulondo n'agamba nti: Laba! Kati byonna nkola biggya. Ate 

n'annamba nti: Wandiika! Kubanga ebigambo bino bituufu ddala era bya mazima. Ate 

n'annamba nti: Biwedde! Nze Alpha ne Omega: Amasooka era Enkomerero: Oli 

alumwa ennyonta ndimuweera bwereere n'anywa ku mazzi ag'obulamu. Aliba agobye, 

alyefunira bino: Nze ndibeera Katonda we, naye n'aba mwana wange.  

Ebyo Omukama y'abyogera. 

 

8) Luka 23, 33. 39-43 

Olwaleero onooba nange mu kifo ky okwesiima. 

Ebigambo by'Evanjiri ya Mukama waffe Yezu Kristu ebivudde mu Luka. 

Awo bwe baatuuka mu kifo kye bayita Kalvario, ne bamukomerera eyo, era 

n'abatemu: omu ku ddyo n'omulala ku kkono. 

Omu ku batemu abo abaali ku musaalaba, n'a-muvuma ng'agamba nti: Kabule 

Kristu! Weewonye naffe otuwonye! Naye omulala n'ayogera ng'anenya munne, 

n'agamba nti: Naawe Katonda tomutya? Sso ng'oli mu kibonerezo kimu naye?  

Ffe nno, era kale, kitusaanidde: anti ekigwanira ebikolwa byaffe kye tufunye; naye 

ono taliiko kabi ke yakola! Awo n'agamba Yezu, nti: Ssebo, bw'otuuka mu 

bwakabaka bwo, onzijukira! Yezu n'amugamba nti: Nkugamba mazima nti: 

Olwaleero onooba nange mu kifo ky'okwesiima.  

 

Ebyo Omukama y'abyogera. 

 

9) Luka 23, 44-49; 24, 1-6a engeri ennyimpi* (23,44-49 

Patri, nkukwasizza omwoyo gwange. 

Ebigambo by'Evanjiri ya Mukama waffe Yezu Kristu ebivudde mu Luka. 

Essaawa yali nga ya mukaaga; ekizikiza ne kibuna ensi yonna, okutuuka ku ssaawa 

eyomwenda. Enjuba n'esiikirizibwa, eggigi ery'omu Kiggwa ne lyabikamu wabiri. 



Yezu n'akoowoola n'eddoboozi ddene ng'agamba nti: Patri, nkukwasizza omwoyo 

gwange. Mu kwogera ebyo, we yakutukira. Omukulu w'abaserikale bwe yalaba 

ebikoleddwa, n'agulumiza Katonda, n'agamba nti: Mazima, omuntu ono abadde 

mutuukirivu. N'ekibiina kyonna eky'abantu abaali bazze okwerolera, bwe baalaba 

ekyaliwo, ne baddayo nga bakuba ebifuba. Naye abamanyi bonna n'abakazi abaali 

bamugoberera okuva mu Galilaaya, baali bayimiridde walako nga balengera.* 

Naye ku lusooka Omusanvu, mu makya ennyo ne bajja ku ntaana nga baleeta 

eby'akalosa bye baategeka. Ne basanga ejjinja nga liggyiddwa ku ntaana; ne 

bayingira, ne batalaba mubiri gwa Mukama Yezu. Olwatuuka, ekyo kyali kikyaba-

samaalirizza, abasajja babiri ne bayimirira kumpi nabo, nga bambadde 

ebimasamasa. Ne babeera awo nga batidde, ne bakoteka emitwe wansi; bo ne 

babagamba nti: Munoonyeza ki omulamu mu bafu? Muno taliimu; azuukidde. 

 

Ebyo Omukama y'abyogera. 

 

10) Luka 24,13-35; oba engeri ennyimpi (13-16. 28-35) 

Kristu tiyateekwa kubonyaabonyezebwa ebyo alyoke ayingire mu kitiibwa kye? 

Ebigambo by'Evanjiri ya Mukama waffe Yezu Kristu ebivudde mu Luka. 

*Ku lunaku olwo era, bannaabwe babiri baa-li bagenda mu kyalo ekiyitibwa 

Emmaus, okuva e Yeruzalimu wawerawo stadio nga nkaaga. Nabo baali bagenda 

nga banyumya bokka na bokka ku ebyo byonna ebyali bifuddeyo! Olwatuuka, baali 

bakyanyumya, nga beewuunaganya, ne Yezu yennyini n'abasemberera, n'atambula 

nabo. Naye amaaso gaabwe gaaliko ekintu; ne batamuma-nya! N'abagamba nti: 

Bigambo ki ebyo bye mu-genda mulojja nga mutambula, ebibaleetedde 

n'ekyobeera? Omu, erinnya lye Kleofa, n'ayanukula n'amugamba nti Ggwe wekka 

ggwe mugenyi mu Yeruzalimu, atamanyi bifuddewo mu nnaku zino? 

Ye n'abagamba nti: Biki? Bo ne bagamba nti: Ebifa ku Yezu ow'e Nazareti! Eyali 

omusajja omulanzi ow'amaanyi mu bikolwa ne mu bigambo mu maaso ga Katonda 

ne mu maaso g'abantu: abakulu b'abasosorooti n'abakungu nga bwe baamuwaayo 

okumusalira ogw'okufa, ne bamukomerera ku musaalaba. Ffe nnyini twali tusuubira 

nti: ye wuuyo ajja okulokola Yisraeli; sso kaakati luno Iwe Iwokusatu kasooka ebyo 

byonna bigwawo. Ate abakazi abamu mu b'ewaffe abaa-genze ku ntaana obudde 

nga tibunnalaba, batwesisiwazza. Omubiri bwe batagusanzeemu ne bajja bagamba 

mbu bamalayika baabalabikidde ne babagamba nti: Mulamu! Bannaffe abamu ne 

balyoka bagenda ku ntaana, ne basanga nga biri ng'abakazi bwe boogedde: Ye 

tibamusanzeemu. 

Awo Yezu n'abagamba nti: Abaffe, nga muli babuyabuya! Timukkiriza mangu byonna 

abalanzi bye baayogera! Kristu tiyateekwa kubonyaa-bonyezebwa ebyo alyoke 

ayingire mu kitiibwa kye? Awo n'abannyonnyola buli kigambo ekyamwogerwako mu 

Biwandiiko ebitukuvu, ng'asoo-kera ku bya Musa n'atwala n'eby'abalanzi bonna. 

*Bwe baasemberera ekyalo mwe baali bagenda, ye n'afaanana ng'ekyeyongerayo. 

Bo ne bamukwatiriza nga bagamba nti: Sigala naffe: kubanga obudde buubuno 



buwungeera, n'enjuba yagoloo-bye dda. N'ayingira nabo. Olwatuuka, bwe yali 

atudde okulya nabo, n'atoola omugaati n'aguwa omukisa n'agumenyamu n'agubawa. 

Awo amaaso ne gazibuka, ne bamutegeera; naye ye n'ababulirako awo nga 

tibakyamulaba. Ne bagambagana nti: Omutima gwabadde tigutubugujja muli 

ng'ayogera mu kkubo, ng'atuvvuunula Ebiwandiiko Ebitukuvu? Ne basitukiramu mu 

kaseera ako kennyini, ne baddayo e Yeruzalimu. Ekkumi n'omu n'abalala abaali 

nabo nga bakunnaanye wamu, ne babasa-nga, nga bagamba nti Omukama 

azuukiridde ddala; alabikidde ne Simoni. Nabo ne banyumya ebyafudde mu kkubo, 

era nga bwe baamutegeeredde ku kumenya omugaati.  
 

Ebyo Omukama y'abyogera. 

 

11) Yoanna 6, 37-40 

Buli yenna akkiriza Mwana, aweebwa obulamu obutaggwaawo, nange ndimuzuukiza 

ku lunaku olw' oluvannyuma. 

Ebigambo by'Evanjiri ya Mukama waffe Yezu Kristu ebivudde mu Yoanna. 

Mu budde buli, Yezu yagamba ekibiina nti: Buli kyonna Kitange ky'ampa kirijja gye 

ndi, era oyo ajja gye ndi, sigenda kumugobera bweru. Kubanga nnakkirira nga nva 

mu ggulu si Iwa kukola kye njagala nze, wabula oli eyantuma ky'ayagala. Oli 

eyantuma Kitange kino ky'ayagala, buli kyonna kye yampa wabulewo ekinfa; wabula 

nkizuukize ku lunaku olw'oluvannyuma. Kitange kino ky'ayagala: Buli yenna alaba 

Mwana n'amukkiriza, aweebwe obulamu obutaggwaawo; nange ndimuzuukiza ku 

lunaku olw'oluvannyuma.  

Ebyo Omukama y'abyogera. 

 

12) Yoanna 6, 51-58 

Alya omugaati guno, alibeera mulamu emirembe gyonna. 

Ebigambo by'Evanjiri ya Mukama waffe Yezu Kristu ebivudde mu Yoanna. 

Nze mugaati omulamu, oguva mu ggulu. Buli aliba alidde ku mugaati guno, aliba 

mulamu emirembe gyonna. Omugaati gwe ndibawa ye nnyama yange olw'obulamu 

bw'ensi. 

Abayudaaya ne bawakana bokka na bokka nga bagamba nti: Ono ayinza atya 

okutuwa ennyama ye okugirya? Yezu n'abagamba nti: Mazima dda-la mbagamba 

nti: bwe mutaalyenga nnyama ya Mwana wa muntu; bwe mutaanywenga musaayi 

gwe, timubeerenga na bulamu mu mmwe. Alya ennyama yange n'anywa omusaayi 

gwange ye aheera n'obulamu obutaggwaawo; nange ndimuzuukiza ku lunaku 

olwoluvannyuma. Kuba ennyama yange mmere ddala, n'omusaayi gwange kya 

kunywa ddala! Alya ennyama yange n'anywa omu-saayi gwange, abeera mu nze, 

nange ne mbeera mu ye. Nga nze Patri omulamu bwe yantuma, ne mba omulamu 

ku bwa Patri; n'oli andya, yennyini aba mulamu ku bwange. Guno gwe mugaati 



ogwakkirira nga guva mu ggulu. Tiguli nga manu bajjajjammwe gye baalya ne bafa. 

Alya omugaati guno, alibeera mulamu emirembe gonna. 

Ebyo Omukama y'abyogera. 

 

13) Yoanna 11, 17-27 engeri ennyimpi* (21-27) 

Nze kuzuukira, nze bulamu. 

Ebigambo by'Evanjiri ya Mukama waffe Yezu Kristu ebivudde mu Yoanna. 

Yezu n'atuuka e Betania n'asanga nga Lazaaro yaakamala ennaku nnya mu ntaana. 

Betania kyali kiriraanye Yeruzalimu, stadio nga kkumi na ttaano. Abayudaaya bangi 

baali bazze ewa Marta ne Maria mu lumbe Iwa mwannyinaabwe! Marta bwe yawulira 

nga Yezu atuuse, n'agenda okumusisinkana; Maria ye n'asigala mu nju, *Marta 

n'agamba Yezu nti: Ssebo, singa wali wano, mwannyinaze tiyandifudde; naye era na 

kaakati mmanyi nga buli ky'onooba osabye Katonda, Katonda anaakikuwa. Yezu 

n'amugamba nti: Mwannyoko ajja kuzuukira! Marta n'amugamba nti: Alizuukira mu 

mazuukira ag'olunaku olw'oluvannyuma. Yezu n'amugamba nti: Nze kuzuukira, nze 

bulamu. Anzikiriza, ne bw'alifa, aliba mulamu. Era buli yenna omulamu anzikiriza, 

talifa emirembe gyo-nnal Ekyo okikkiriza? Ye n'amuddamu nti: Weewaawo, ssebo, 

nze nnakkiriza dda nga ggwe Kristu Omwana wa Katonda omulamu; ye ggwe 

ow'okujja mu nsi muno. 

 Ebyo Omukama y'a-byogera. 

 

14) Yoanna 11, 32-45 

Lazaaro, jjangu ebweru. 

Ebigambo by'Evanjiri ya Mukama waffe Yezu Kristu ebivudde mu Yoanna. 

Mu budde buli, Maria mwannyina wa Lazaaro, bwe yatuuka awaali Yezu, yali 

yaakamulaba, n'avuunama ku bigere bye, n'amugamba nti: Ssebo, singa wali wano 

mwannyinaze tiyandifudde. 

Yezu bwe yamulaba ng'akaaba n'Abayudaaya abazze naye nabo nga bakaaba, 

emmeeme n'emu-tenguka, ne yeefuukuula yennyini, n'agamba nti: Mwamuteeka 

wa? Ne bamugamba nti: Ssebo, jjangu olabeyo. Yezu n'akaaba! Abayudaaya ne 

bagamba nti: Mulabe nga bw'abadde amwagala. Abamu mu bo ne bagamba nti: Ono 

eyazibula amaaso omusajja eyazaalibwa nga muzibe, abaffe yali tayinza kulobera oli 

kufa?! 

Yezu emmeeme n'eddamu ate okumutenguka; n'atuuka ku ntaana; yali mpuku 

ng'etekeddwako ejjinja. Yezu n'agamba nti: Ejjinja muliggyeko! Marta mwannyina 

w'omufu n'amugamba nti: Ssebo, kati awunya, kuba yakamala ennaku nnya. ezu 

namugamba nti: Sikugambye nti: Bw’ onokkiriza, onoolaba ekitiibwa kya Katonda? 

Awo ne baggyako ejjinja. Yezu n'ayimusa amaaso n'atunuulira waggul n'agamba nti: 

Kitange nkwebaza kubanga ompulidde. Nze ku bwange mmanyi ng'ompulira bulijjo; 

ebyo mbyogedde olw'okubeera bano abanneetoolodde, balyoke bakkirize nga gwe 



wantuma. Bwe yamala okwogera ebyo, n'akoowoola n'eddoboozi ddene, nti: 

Lazaaro, jjangu ebweru! Amangu ago eyali afudde n'avaayo ng'azingiriddwa ebigoye 

ku bigere, ku mikono, n'amaaso nga gasibiddwako ekiremba. Yezu n'abagamba nti: 

Mumuzingulule, mumuleke atambule. 

Bangi mu Bayudaaya abaali bazze ewa Maria ne Marta; bwe baalaba Yezu 

ky'akoze, ne bamu-kkiriza. Ebyo Omukama y'abyogera. 

 

15) Yoanna 12,23-28; oba engeri ennyimpi (23-26) 

Empeke y'ennano bw'egwa mu ttaka n'efa, Iw'ereeta ebibala ebingi. 

Ebigambo by'Evanjiri ya Mukama waffe Yezu Kristu ebivudde mu Yoanna 

Mu budde buli, Yezu yagamba abayigirizwa be nti: Obudde butuuse Omwana 

w'omuntu agulumizibwe; mbagambira ddala mazima nti: Empeke y'ennano 

bw'etegwa mu ttaka n'efa, esigala nga bw'eri, naye bw'efa, Iw'ereeta ebibala ebingi. 

Aya-gala obulamu bwe afiirwa buflirwe; naye akyawa obulamu bwe mu nsi muno, 

abweterekera mu bulamu obutagwaawo. Ampeereza, angoberere; nze we ndi 

n'omuweereza wange w'alibeera. Buli aliba ampeerezza, Kitange alimuwa ekitiibwa.* 

Kaakano omutima gwange gukabiriddwa. Nkya-gamba ki? Kitange, mponya 

akaseera kano, naye akaseera kano kye nvudde nkagwamu. Kitange, gulumiza 

erinnya lyo. Eddoboozi ne liva mu ggu-lu, nti: Nnaligulumiza dda, era ndiddamu ate 

oku-ligulumiza. 

Ebyo Omukama y'abyogera. 

 

16) Yoanna 14,1-6 

Mu nnyumba ya Kitange mulimu ebifo bingi. 

Ebigambo by'Evanjiri ya Mukama waffe Yezu Kristu ebivudde mu Yoanna. 

Yezu yagamba abatume be, nti Omwoyo gwammwe gulekenga kweraliikirira. 

Mukkiriza Katonda, nange munzikirize! Mu nnyumba ya Kitange mulimu ebifo bingi. 

Singa si bwe kiri, nnandiba-buulidde, anti nnenda okubategekera ekifo. Bwe ndiba 

mmaze okugenda, era nga mmaze n'okubategekera ekifo, ndidda ate, ne mbatwala 

ewange; nze gye ndi nammwe gye muba mubeera. 

Gye nnenda mumanyiiyo, n'ekkubo mulimanyi. Toma kwe kumugamba, nti Ssebo 

gy'ogenda situmanyiiyo, tuyinza tutya okumanya ekkubo? Yezu n'amugamba, nti 

Nze kkubo, nze mazima, nze bulamu. Siwali atuuka eri Kitange wabula ng'ayise mu 

nze. 

Ebyo Omukama y'abyogera. 

 

 

 



17) Yoanna 17, 24-26 

Njagala we ndi, nabo we baba babeera. 

Ebigambo by Evanjiri ya Mukama waffe Yezu Kristu ebivudde mu Yoanna. 

Mu budde buli, Yezu n'ayimusa amaaso waggulu n'agamba nti: Kitange,be wampa, 

njagala we ndi, nabo we baba babeera, balabe ekitiibwa kyange kye wampa 

kubanga wanjagala nga n'ensi tennatondebwa. Kitange omutuukirivu, ensi 

tiyakumanya; nze nkumanyi, na bano bategeera nga ggwe wantuma. 

Nnabamanyisa erinnya lyo, era nja kwongera okulimanyisa, okwagala kwe 

wanjagalamu kubabeeremu, nange mbe mu bo. 

Ebyo Omukama y'abyogera. 

 

MU KUZIIKA ABATO 

ENNYIMBA EZ'AMAYINGIRA 

AFUDDE NGA MUBATIZE: Mt 25,34 

Mujje mmwe Kitange be yawa omukisa, mubeere mu bwaka-baka obwabategekerwa 

okuva ensi Iwe yatondebwa (alleluya). 

AFUDDE NGA SI MUBATIZE:  Kubikk 21,4 

Katonda alibasangula amaziga gonna mu maaso gaabwe nga tiwakyali kufa na 

biwoobe, nandibadde okukungubaga oba obulumi: kuba olwo eby'edda nga 

biwedde. 

AMASOMO AG'OMU KIRAGAANO EKIKADDE 

1) Yisaaya 25, 6a.7-9. 

Omukama alizikiriza walumbe emirembe gyonna. 

Bye tusoma mu kitabo kya Yisaaya Omulanzi. 

Mu budde buli, ku lusozi luno, Katonda w'a-magye kw'alitegekera abantu be ekijjulo 

ky' ebya ssava. Ku lusozi luno kw'alibikkulira abantu bonna ekitambaala kye baali 

babikkiddwa olw'okukungubaga, olugoye olubikkiridde amawanga gonna, alizikiriza 

alumbe emirembe gyonna. Omukama Katonda, buli ttama alirisangula amaziga, 

abantu be alibaggyako ensonyi, buli wantu wonna ku nsi, kubanga Omukama 

bw'atyo bw'agamba. Ku lunaku olwo baligamba nti: Mulabe, oyo ye Katonda waffe, 

mwe tusuubira obulokofu.  

Ebyo Omukama y'abyogera. 

 

 

 



2)  Okukungubaga 3, 17-26 

Kirungi okulindirira mu kasirise Katonda akudduukirire. 

Bye tusoma mu kitabo ky'Okukungubaga. 

Omwoyo gwange tigukyalina ddembe, n'essa-nyu ndyerabidde. Onamba bugambi 

nti: Ekitii-bwa kyange kiwedde, ne bye nnali nsuubira eri Katonda. Jjukira obulumi 

n'obuyinike bwe ndi-mu, omususa n'enkaatu! Omwoyo gwange tigu-ta 

kukirowoozaako era muli gunnennyise. Sso kino nkijjukira, kye nva nziramu essuubi. 

Omu-kwano gwa Katonda tiguggweerera, ekisa kye tikikoma. 

Buli lukya kidda buggya, obwesigwa bwe buyitirivu. Omwoyo gwange gugamba nti: 

Katonda gwe mugabo gwange, kye nnava nsuubiranga mu ye. Katonda mulungi ku 

abo abamulindirira, ku mwoyo ogumunoonya. Kiru-ngi okulindirira mu kasirise 

Katonda akudduukiri-re.  

Ebyo Omukama y'abyogera. 

 

 

AMASOMO AG'OMU KIRAGAANO EKIGGYA 

1) Roma 6, 3-4. 8-9 

Tukkiririza ddala nga tuliba balamu wamu ne Kristu. 

Bye tusoma mu bbaluwa Paulo Omutume gye yawandiikira ab'e Roma. 

Ab'oluganda, timumanyi nga ffe ffenna abaa-batizibwa mu Yezu Kristu, twabatizibwa 

mu kufa kwe? Ndaba mu batismu twaziikibwa wamu naye mu kufa; nga Kristu bwe 

yazuukira mu bafu olw'e-kitiibwa kya Patri, naffe nno tuyise obulamu obu-ggya. Oba 

tuli bafu ne Kristu, tukkiririza ddala nga tuliba balamu wamu ne Kristu. Anti tumanyi 

nti: Kristu ng'amaze okuzuukira mu bafu, takyadda-yo kufa, walumbe takyasobola 

kumufuga. Ebyo Omukama y'abyogera. 

 

2) Roma 14,7-9 

Ne bwe tuba abalamu, ne bwe tufa, era tuli ba Mukama. 

Bye tusoma mu bbaluwa Paulo Omutume gye yawandiikira ab'e Roma. 

Ab'oluganda, mu ffe tiwali abeerawo ku lulwe; era tiwali afa ku lulwe. Anti ne mu 

bulamu tubee-rawo ku bwa Mukama, ne mu kufa tufa ku bwa Mukama. Awo nno ne 

bwe tuba abalamu ne bwe tufa, era tuli ba Mukama. Kristu kye yava afa n'azuukira 

alyoke afuge abafu n'abalamu.  

Ebyo Omukama y'abyogera. 

 

 



3) 1 Korinti 15, 20-23 

Mu Kristu, bonna baliddamu obulamu. 

Bye tusoma mu bbaluwa esooka Paulo Omutume gye yawandiikira ab'e 

Korinti. 

Ab'oluganda, Kristu yazuukira mu bafu. Ye mu-bereberye, n'abalala abagalamidde 

baliddirira. Omuntu ye yaleeta olumbe: era omuntu y'aleese okuzuukira kw'abafu. 

Nga mu Adamu abantu bonna bwe baafuuka abafu; bwe kityo ne mu Kristu, bonna 

baliddamu obulamu, Buli omu mu lubu lwe: Kristu ye mubereberye, ne kuddako abo 

aba Kristu, abakkiriza nti: Alidda.  

Ebyo Omuka-ma y'abyogera. 

 

4) Efezi 1, 3-5 

Katonda yatweroboza nga n'ensi tennatondebwa, tufuuke batuukirivu. 

Bye tusoma mu bbaluwa Paulo Omutume gye yawandiikira ab'e Efezi. 

Katonda oyo Kitaawe wa Mukama waffe Yezu Kristu atenderezebwe! Yatuwa 

omukisa mu Yezu Kristu, omukisa ogw'omwoyo omusukkirivu oku-singa n'eggulu 

lyennyini. Mu oyo mwe yatwe-roboleza nga n'ensi tennatondebwa, tufuuke 

batuukirivu, nga situliiko bbala mu maaso ge mu kwagala kwe. Ffe yatuteebeeza 

okutwebonanya ng'afuluma ku Yezu Kristu, tufuuke baana ffenna mu Ye; nga bwe 

yateekateeka mu mutima gwe. 

Ebyo Omukama y'abyogera. 

 

5) 1 Tessalonika 4, 13-14. 18 

Tulibeera n'Omukama ennaku zonna. 

Bye tusoma mu bbaluwa esooka Paulo Omutume gye yawandiikira ab'e 

Tessalonika. 

Ab'oluganda, sitwagala muwubwe ku abo aba-galamidde, muleke kunakuwala 
ng'abantu abalala abatalina ssuubi. Oba tukkiriza nga Yezu yafa n'a-zuukira; n'abo 
nno abeebase mu Yezu, Katonda alibakomyawo wamu naye. Kale nno buli omu 
agumye munne olw'ebigambo bino.  

Ebyo Omukama y'abyogera. 

 

 

 

 



6) Okubikkulirwa 7, 9-10. 15-17 

Katonda ajja kusangula buli zziga mu maaso gaabwe. 

Bye tusoma mu kitabo ky'Okubikkulirwa. 

Nze Yoanna nnalaba ebbiina eddene eritalina muntu n'omu asobola kulibala, nga 

bava mu nsi zonna, ne mu mawanga gonna, ne mu bika; ab'e-nnimi zonna: nga 

bayimiridde mu maaso ga nna-mulondo ne mu maaso g'Akaliga; bambadde engo-ye 

ezitukula n'ensansa zibali mu ngalo; nga balee-kaana n'eddoboozi eddene, nti: 

Katonda waffe awannamye ku nnamulondo era n'Akaliga be ba-nnannyini kulokola. 

Kye bava babeera mu maa-so ga nnamulondo ya Katonda ne bamuweereza mu 

kiggwa kye emisana n'ekiro. Atudde ku nnamulondo ajjanga kubabunyanga weema 

ye. Tibaliddayo kulumwa njala na nnyonta yadde enjuba okubookya, oba ebbugumu 

eddala lyonna. Kubanga Akaliga mu makkati awali nnamulondo, ke kanaabafuga; 

kajja kubatuusa awali ensulo z'a-mazzi ag'obulamu. Katonda ajja kusangula buli 

zziga mu maaso gaabwe. 

Ebyo Omukama y abyogera. 

 

7) Okubikkulirwa 21, 1a 3-5a 

Tiwakyali kufa. 

Bye tusoma mu kitabo ky Okubikkulirwa. 

Nze Yoanna nnalaba eggulu eriggya n'ensi empya. Ne mpulira eddoboozi eddene 

eriva ku nnamulondo nga ligamba nti: Ekisulo kya Kato-nda kiikino ky'akoze mu 

bantu; ajja kubeera mu bo. Bo balibeera bantu be, naye Katonda nabo, alibeera 

Katonda waabwe. Alibasangula amaziga gonna mu maaso gaabwe, nga tiwakyali 

kufa na biwoobe nandibadde okukungubaga oba obulumi; kuba olwo eby'edda nga 

biwedde. Awo eyali atu-dde ku nnamulondo n'agamba nti: Laba! Kati byonna nkola 

biggya. 

Ebyo Omukama y'abyogera. 

 

EVANJIRI 

1) Matayo 11, 25-30 

Ebyo wabikisa abagezi n'abakugu, n' obibikkulira abatene. 

Ebigambo by'Evanjiri ya Mukama waffe Yezu Kristu ebivudde mu Matavo. 

Mu budde buli, Yezu n'agamba nti: Patri, Nnyini ggulu n'ensi, nkutendereza, 

kubanga ebyo wabikisa abagezi n'abakugu n'obibi-kkulira abatene! Weewaawo, 

Patri ggwe bw'o-tyo bwe wayagala. Byonna Kitange yabinkwasa; era tiwali amanyi 

Mwana wabula Patri; ne Patri tiwali amumanyi, wabula Mwana, n'oyo Mwana 

gw'aliba ayagadde okumanyisaako. Mujje gye ndi mmwe mwenna abategana 

n'abakabiriddwa, nze mbatowolokose! Mwetikke ekikoligo kyange, era munjigireko, 



kuba ndi muteefu era mwetowaze mu mwoyo; olwo emyoyo giribakka! Kubanga 

ekikoligo kyange kiwooma, n'omugugu gwange mwangu.  

Ebyo Omukama y'a-byogera. 

 

4) Yoanna 11, 32-38. 40 

Bw'onokkiriza, onoolaba ekitiibwa kya Katonda. 

Ebigambo by'Evanjiri ya Mukama waffe Yezu Kristu ebivudde mu Matayo. 

Mu budde buli, Maria mwannyina Lazaaro bwe yatuuka awali Yezu, yali 

yaakamulaba, n'avuunama ku bigere bye, n'amugamba nti: Ssebo, singa wali wano 

mwannyinaze tiyandifudde. Yezu bwe yamulaba ng'akaaba, n'Abayudaaya abazze 

naye nabo nga bakaaba, emmeeme ri'emu-tenguka, ne yeefuukula yennyini, 

n'agamba nti: Mwamuteeka wa? Ne bamugamba nti: Ssebo, jjangu olabeyo. Yezu 

n'akaaba! Abayudaaya ne bagamba nti: Mulabe nga bw'abadde amwagala. Abamu 

mu bo ne bagamba nti: Ono eyazibula amaaso omusajja eyazaalibwa nga muzibe, 

abaffe yali tayinza kulobera oli kufa?! 

Yezu emmeeme n'eddamu ate okumutenguka; n'atuuka ku ntaana; yali mpuku 

ng'eteekeddwako ejjinja. Yezu n'amugamba nti: Sikugambye nti: Bw'onokkiriza, 

onoolaba ekitiibwa kya Katonda? 

Ebyo Omukama y'abyogera. 

 

NGA SI BABATIZE 

1) Mariko 15, 33-46 

Yezu n'akoowoola n'eddoboozi ddene n'awaayo omwoyo. 

Ebigambo by'Evanjiri ya Mukama waffe Yezu Kristu ebivudde mu Mariko. 

Essaawa zaali nga mukaaga, ensi yonna n'e-kwata ekizikiza okutuuka ku ssaawa 

ey'omwenda. Ku ssaawa ey'omwenda, Yezu n'akaaba n'eddo-boozi ddene 

ng'agamba nti: Eli, Eli, lamma Sabachtani: Ekivvuunulwa nti: Katonda wange, Kato-

nda wange, onviiriddemu ki? Abamu abaali bayi-miridde awo bwe baawulira, ne 

bagamba nti: Wulira mbu ayita Eliyal Awo omu n'adduka, n'annyi-ka ekyangwe mu 

nkaatu, n'akitunga ku lumuli, n'amuwa anywe, nga bw'agamba nti Muleke tulabe oba 

Eliya anajja okumuwanula ku musaalaba. Naye Yezu n'akoowoola n'eddoboozi 

ddene, n'a-waayo omwoyo. Awo eggigi ly'omu Kiggwa ne liyulikamu wabi-ri, okuva 

waggulu okutuuka wansi. Senturiyo eya-li ayimiridde awo mu maaso, bwe yalaba 

bw'a-koowodde atyo ng'afa, n'agamba nti: Omuntu ono mazima, abadde Mwana wa 

Katonda. Era waaliwo n'abakazi abaali balengera nga ba-yima walako; mu bo 

mwalimu Maria Magdalena ne Maria nnyina Yakobo omuto ne Yozefu, ne Salome. 

Baayitanga naye ng'akyali mu Galilaaya, nga bamuweereza. Waaliwo n'abalala 

bangi abaa-li bambuse naye e Yeruzalimu. Bwali buwungeera, ate olunaku olwo nga 

lwe Iw'okuteekateeka, olukulembera Sabbato, ne wajjawo Yozefu ow'e Arimatea, 



omusajja Sse-gaali, era naye yali alindirira obwakabaka bwa Katonda; n'ayingira 

ewa Pilato nga tatya, n amu-saba omubiri gwa Yezu. Pilato ne yeewuunya 

bw'afudde amangu; n'ayita Senturio n'amubuuza oba ng'afiiridde ddala. Senturio 

bwe yamala oku-kakasa, omubiri n'aguwa Yozefu. Yozefu n'agula olugoye olweru, 

n'amuwanula ku musaalaba, n'a-muzinga mu lugoye olwo, n'amuteeka mu ntaana 

ensime mu lwazi, n'ayiringisa ejjinja okuggala omulyango. 

Ebyo Omukama y'abyogera. 

 


